Legebiltzarreko Erregelamenduan xedatua betetzeko, agintzen da Nafarroako Parlamentuko Aldizkari Ofizialean argitara daitezen Nafarroako Foru Komunitatearen egoerari buruzko politika orokorreko eztabaidaren ondorioz Osoko Bilkurak 2016ko urriaren 28an onetsitako erabakiak.

Iruñean, 2016ko azaroaren 4an

Lehendakaria: Ainhoa Aznárez Igarza

Nafarroako Foru Komunitatearen egoerari buruzko politika orokorreko eztabaidaren ondorioz Osoko Bilkurak 2016ko urriaren 28an onetsitako erabakiak

Lehena.- 1. Nafarroako Parlamentuak berresten du Nafarroaren autogobernuarekin duen konpromisoa zerga- eta finantza-arloan, eta autogobernu-esparru horrekiko errespetua eta leialtasuna eskatzen die Estatuko erakundeei. 

2. Nafarroako Parlamentuak gobernu zentralari eskatzen dio urgentziaz hel dakiola Nafarroaren eta Estatuaren arteko Hitzarmen Ekonomikoa 2015-2019 bosturtekorako eguneratzeko negoziazioari.

3. Nafarroako Parlamentuak bere babesa adierazten dio Estatuarekiko Hitzarmen Ekonomikoaren negoziazioan Nafarroak duen ordezkaritzari, Nafarroako Foru Komunitatearentzat bidezkoa eta orekatua den hitzarmen bat lortze aldera.

4. Nafarroako Parlamentuak adierazten du aldeztu egiten duela leialtasun eta elkartasun printzipioak onartuz eta horiekiko konpromisoz egitea hitzarmen ekonomikoa eguneratzeko Nafarroaren eta Estatuaren arteko negoziazio prozesua.

5. Nafarroako Parlamentuak agertzen du bere borondatea dela hitzarmenaren edukiari eta haren negoziazioari buruzko jakintza eta informazioa sustatzea, haren defentsan gizarteko, politikako eta erakundeetako eragileak inplikatzeko. 

Bigarrena.- Nafarroako Parlamentuak bere konpromisoa adierazten du, Nafarroaren autogobernuaren, Konstituzioaren lehen xedapen gehigarrian jasotako eskubide historikoen eta Foru Komunitatearen ikur berekien aldekoa.

Hirugarrena.- Nafarroako Parlamentuak bere kezka adierazten du aniztasunaren eta elkarbizitzaren aurkako erasoak direla-eta, hala nola irailean Altsasun gertaturiko azkenekoak; Nafarroako Gobernua premiatzen du ikastetxeetan susta ditzan legediarekiko begirunea, askatasuna eta tolerantzia diren balio demokratikoak; eta eskatzen du talde erradikalek bertan behera utz dezaten segurtasun indar eta kidegoetako kideen eta haien familien jazarpena.

Laugarrena.- Nafarroako Parlamentuak Nafarroako Gobernua premiatzen du erabakitasunez koordina dezan ekoizpen-ereduaren aldaketa, hura modernoa, dinamikoa eta mundu mailan izandako aurrerapen teknologikoak gutxienez 20 urteko epe baterako aintzat har ditzan, gure Foru Komunitateko ongizatearen iraupena bermatze aldera etorkizuneko belaunaldientzat. Helburu horiek lortzearren, Nafarroako Gobernuak honako ekintza hauek eginen ditu:

– Garapen ekonomikoaren arloko bere jardun politikoaren ardatz gisa jarri berrikuntza, industrializazioa, prestakuntza eta kalitatezko enplegua, epe ertain eta luzerako estrategia bat taxutuz, aurrera begirako plan, helburu eta lanabesez horniturikoa.

– Erabakitasunez lagundu ekintzailetasunari, batez ere oinarri teknologiko bat duenari, bai eta beren zereginean berrikuntza-maila altu bat biltzen duten ekintzaileei ere.

– Enpresa-metaketa sustatu, jadanik existitzen diren enpresen hazkundeari lagunduz, enpresa ertain eta handiak Nafarroako Foru Komunitatean ezartzera erakarriz, eta Nafarroan klusterrek nahitaez egin behar duten eboluzioan bitartekari arituz, batez ere automobilgintzakoan eta 4.0 Industriarako egokitzapenean laguntzen dutenen klusterretan.

– Berrikuntzaren alorreko hezkuntza-politiken eguneratzea prestatu eta abiaraztea, Oinarrizko Hezkuntzatik aurrera robotika edo programazioa bezalako ikasgaien agerpena normalizatuz eta derrigorrezko hezkuntza guztian zehar ikasgai berriak gehituz, halatan unibertsitateko eta lanbide-heziketako hezkuntza-eskaintza egokituta egote aldera jokaleku teknologiko global berrira.

Bosgarrena.- Nafarroako Parlamentuak Nafarroako Gobernua premiatzen du:

– Hezkuntzarako eskubidea zabaldu eta indartu dezan, haren zentzu konstituzionala eta giza eskubide unibertsal izaera berreskuratzeko. Horrela, eskubide horren esanahia ez da izanen hezkuntzaren lorpenerako aukera-berdintasuna soilik, baizik eta, oroz gain, ikasketa-aukeren banaketa berdinzale baterako eskubidea eta guztien eskola-arrakasta.

– Ekitatean oinarrituriko eta bikaintasunera bideraturiko hezkuntza-sistema egonkor bat eraiki dezan, ikasketa-aukeren berdintasuna eta hezkuntza-emaitzarik onenen lorpena bermatuko dituena, eta ikasgela bakoitzeko ikasle kopuruaren ratioen pixkanakako beherakada ezarriko duena banan-banako arretarako eta eskola-arrakastarako faktore gisa, eskola inklusiboa bermatzeko. 

– Apustu politiko eta instituzionala egin dezan balio demokratikoekin konprometituriko eskola baten alde, azpimarra jarriko duena emakumeen eta gizonen berdintasunean, kulturartekotasunean, baterako hezkuntzan, aniztasunaren arretan, elebitasunean eta bizimodu osasungarrietan. Hezkuntza-erkidego guztiaren parte-hartze aktiboa sustatuko duen eskola bat izanen da, zeinetan defendatuko baita hezkuntzarako eskubidearen egiazko baliatzeak dakartzan beharrizanen araberako irakasle-profesionalizazioko eredu bat, bai eta etengabeko hobetze-bidean dagoen hezkuntza-sistema ireki baten ezaugarrien araberakoa ere.

Seigarrena.- Nafarroako Parlamentuak Nafarroako Gobernua premiatzen du Bizikidetzaren eta Giza Eskubideen Zuzendaritza Nagusiaren bidez eta beste departamentu batzuekiko zeharkako lankidetzan gara dezan Bizikidetzarako Plan Integral bat, hezkuntzan eta gizarte arloko esku-hartzean oinarritzen dena.

– Nafarroako Parlamentuak Nafarroako Gobernua premiatzen du kanpaina instituzionalak gara ditzan, berdintasunaren eta errespetuaren balioak zein balio demokratiko, eskubide eta askatasunekiko errespetua bera zabaltzen laguntzen dutenak.

– Nafarroako Parlamentuak Nafarroako Gobernua premiatzen du etika publikoari eta nafar guztien arteko bizikidetza baketsuari aurka egiten dien edozein portaera anbiguotasunik gabe ezezta eta errefusa dezan.

Zazpigarrena- Nafarroako Parlamentuak Nafarroako Gobernua premiatzen du:

– Izaera iraunkorra eta egonkorra duten lanpostu guztiak sar ditzan plantilla organikoan.

– 2016ko irailaren 14ko epaian Nafarroako Foru Administrazioko behin-behineko langile guztientzako kalte-ordainei buruz ezarritakoa bete dezan, haien izaera edozein izanda ere, eta 2017ko aurrekontuetan kalte-ordain horiei aurre egiteko linea bat ezar dezan.

– Espainiako Gobernuari eska diezaion antolamendutik ken ditzan ordezkatze-tasak ezartzen dituen mugak, Nafarroako Foru Administrazioko plantilla organikoei egonkortasuna ematen dien lan-eskaintza publiko berezi bat deitu ahal izateko.

Zortzigarrena.- Nafarroako Parlamentuak justizia sozialarekiko bere konpromisoa adierazten du, hori ardatz egituratzailea baita lan duinerako eskubidea, kalitateko zerbitzu publikoak eta pertsonen eskubide-berdintasunaren gizarte politika bermatzaileak izateko helburua duten ekonomia eta gizarte politika guztietarako. 

Horretarako, Nafarroako Parlamentuak konpromisoa hartzen du orain bezala aurrekontuak berriz orientatzen jarraitzeko eta helburu horietarako baliabideen esleipena pixkanaka-pixkanaka gehitzeko, erreferentzia hartuta kalitate sozial handiena duten Europako herrialdeetan esleitzen dena. 

Halaber, konpromisoa hartzen du bidezko politika fiskal bat ezartzen jarraitzeko, progresibitatean aurrera egiten duena, pertsonen eta enpresen kontribuzio ahaleginak parekatzen dituena eta kalitateko zerbitzu publikoei eusteko behar beste diru-sarrera bermatzen dituena.

Bederatzigarrena.- Nafarroako Parlamentuak bere poztasuna adierazten du Euskararen Plan Estrategikoa prestatzeko prozesuagatik, haren ildo estrategikoak funtsezkoak baitira hizkuntza-politika proaktibo eta positibo baterako. Horregatik, haren borondatea da plan hori ezartzeko behar diren baliabideak eman dakizkion.

Nafarroako Parlamentuak hizkuntza-eskubideak betetzen aurrera egiteko araudi-estaldura egokiaren aldeko apustua egiten du, hori nahi duten herritarrek administrazioarekin euskaraz komunikatu ahal dutela bermatuta eta Nafarroako errealitate soziolinguistiko guztiak kontuan hartuta.

Eremu sozialari dagokionez, Nafarroako Parlamentuak elementu estrategikotzat jotzen ditu helduen alfabetizazioa eta euskalduntzea, euskarazko komunikabideak eta aisiari lotutako jardueretan haren erabilera sustatzea.

Hamargarrena.- Nafarroako Parlamentuak Nafarroako Gobernua premiatzen du gure Komunitatea nazioartean posizionatzen jarrai dezan, zenbait neurri bultzatuta, adibidez: 

– Espainiako eta Frantziako estatuetako lurralde erakundeen arteko mugaz gaindiko lankidetza, gizarte zibila sartuta lankidetzak eskaintzen dituen aukeretan. 

– Nafarroa Behereko udalerriekiko harremanak, batzen gaituzten lotura historiko, sozial eta kultural bereziak estututa. 

– Europako Ekintza Planean ezarritako neurriak, Nafarroaren ahots propioa Europan entzun dadin eta Europako erakundeetan agerpen eraginkorra izan dezan, eskumen propioak defendatze aldera. 

– Akitania eskualdearekiko eta Euskal Autonomia Erkidegoarekiko Lankidetza Protokoloaren esparruko ekintzak, Nafarroa horretan sartu berri baita, Europaren eremuan ditugun aukerak hobetzeko asmoz. Izan ere, produkzio, banaketa eta kontsumo sistemako aldaketak eta nazioz gaindiko harremanen areagotzeak ondoko eskualdeekin batera politikak osatzera behartzen dute. 

– Europa barneko eskualde asoziazionismorako beste instantzia batzuk, Nafarroarentzat interesgarriak direnak, garatzea, hala nola Europa Atlantikoaren Hegoaldeko Eskualdeen Konferentzia edo Pirinioetako Lan Komunitatea. 

– Sektore publikoko eta pribatuko eta bereziki enpresa transnazionaletako joeren eta politiken analisi arretatsua, aukerak detektatu eta gure Komunitatearentzako arriskuak minimizatzeko ondorioetarako, gure inguruneko gizarte zibileko unibertsitate, enpresa, ikerketa-zentro eta erakundeekiko laguntzaz.

– Nafarroak Europa solidarioa, justizia sozialerantz abiatzen dena, eratzen laguntzea. Horretarako, Europako eta nazioarteko beste administrazio batzuekiko lan koordinatua defendatzen dugu –bereziki, Espainiako Gobernuarekikoa, horri baitagozkio arlo horretako benetako eskumenak–, Nafarroako gizarteak errefuxiatuekiko agertu duen elkartasuna gauzatu dadin eta, haren aukeren arabera eta bidezko banaketa bat oinarri hartuta, Nafarroak hari dagozkion errefuxiatu guztiak har ditzan.

Hamaikagarrena.- 1. Nafarroako Parlamentuak adierazten du arbuiatu egiten duela Legebiltzar honek onetsitako legeen aurka errekurtsoak sistematikoki aurkeztea eta Konstituzio Auzitegia erabiltzea Nafarroako gehiengo politiko eta sozialaren gogoz kontra egiteko eta gehienbat herritarren ongizateari eragiten dioten erabakiak hartzea eragozteko.

2. Nafarroako Parlamentuak Espainiako Gobernua premiatzen du erretira ditzan Nafarroako Foru Komunitatean onetsitako legeen eta arauen aurka jarri diren eta behin betiko ebatzi zain dauden errekurtsoak eta errespeta ditzan Nafarroako legezko ordezkariek eta erakundeek hartzen dituzten erabakiak.

Hamabigarrena.- Nafarroako Parlamentuak, arlo guztietan eta ondorio guztiekin gizarte iraunkorrago bat sortu eta finkatzeko ideiak duen babes sozialaren berria jasota, apustu hori bere egin eta babesten du.

Nafarroako Parlamentuak Nafarroako gizartea osatzen duten estamentu guztiei (ekonomikoak, erakunde arlokoak zein sozialak) dei egiten die iraunkortasun irizpideak aplika ditzaten beren politika eta jarduketa-ildo guztietan, global eta orokorrenetatik espezifiko eta zehatzenetaraino, beharrezkoa eta egokia duten esparru guzti-guztietan. Oso interesgarria da honako politika publiko hauek Garapen Jasangarrirako 2030eko Agendari gehitzea:

• Pobreziaren eta gizarte-bazterketaren aurkako borroka

• Enplegua

• Etxebizitza

• Osasuna

• Hezkuntza

• ‑Genero-berdintasuna eta emakumeenganako indarkeria mota guztien aurkako borroka

• ‑Nekazaritza, abeltzaintza eta elikadura-segurtasuna

• Garapen ekonomikoa eta berrikuntza

• Industria eta turismoa

• Merkataritza

• Kontsumoa

• ‑Lurralde-antolamendua: bizigarritasuna eta lurralde-oreka

• Garraio publikoa

• Energia, ura eta hondakinak

• Klima aldaketa eta biodibertsitatea

• ‑Nazioarteko harremanak (nazioartekotzea eta garapenerako lankidetza)

Hamahirugarrena.- Nafarroako Parlamentuak bere konpromisoa adierazten du, herritarren parte-hartzean sakontzearen eta Nafarroako herritarren erabaki-gaitasuna aitortzeko neurriak ezartzearen aldekoa. 

Nafarroako Parlamentuak prozesu parte-hartzaile eta parlamentario bat irekitzeko konpromisoa hartzen du bere gain; xedea da Foruaren Hobekuntza aldatzea, Nafarroaren estatus politikoa zehazteko, eskumen berriak sartzeko eta eskubide sozialen aitorpenean sakontzeko, eskubide horiei ahal den lege-mailarik handiena emanez, benetan bete daitezen, eta aldaketa bera herritarren berrespenaren menean jarriz.

Programa-akordioan jasotako helburu horretarako, Nafarroako Parlamentuak  agertzen du bere borondatea dela sei hilabeteko epean Nafarroako Gobernuak egungo lege eta eskumen esparruari buruzko azterlan juridiko eta ekonomiko bat prestatzea, esparru horrek dituen mugak eta aukerak oinarri hartuta, baita Hobekuntzaren erreformari lotutako etorkizuneko proposamenak egin ere.

Hamalaugarrena.- Nafarroako Parlamentuak Nafarroako Gobernua premiatzen du Informatikaren, Telekomunikazioen eta Berrikuntza Publikoaren Zuzendaritza Nagusiaren bidez urtebeteko epean Foru Administrazioa Software Librera Migratzeko Plan bat presta dezan.

Hamabosgarrena.- Nafarroako Parlamentuak Nafarroako Gobernua premiatzen du Kultura, Kirol eta Gazteria Departamentuaren bidez honako hau egin dezan:

1. Espazio autogestionatu eta kogestionatuen arloko esperientzia arrakastatsuak identifikatu eta komunikazio eta lan loturak ezarri horiekin, Nafarroan berehala topaketa bat egiteko asmoz, zeinetan gure Komunitatera egokitu daitezkeen “jardunbide egokiak” aztertzeko aukera egonen baita.

2. Elkarrizketa prozesu bat ezarri gure Komunitatean eremu horretan inplikatuta dauden alderdi guztiekin (elkarteak, taldeak, sortzaileak eta abar), haien iritzien berri izateko eta gaiari buruzko lantalde bat sortzeko asmoz.

3. Hutsik dauden edo jabeek erabiltzen ez dituzten eraikinen eta lokalen aukerak teknikoki baloratu, herritarrek eta, bereziki, gazteek arlo soziokulturalean erabil ditzaten. 

4. Udalekin eta beste toki entitate batzuekin lankidetza-hitzarmenak negoziatu mota horretako espazioak erabiltze aldera.

5. 2017an Arte eta Kultur Sorrerako eta Parte-hartze Sozialeko Espazio Kogestionatuak eta Autogestionatuak Sortzeko eta Kudeatzeko lehenengo Plan Pilotua prestatu, eta 2018rako abian jarri.

Hamaseigarrena.- 1.- Nafarroako Parlamentuak interes orokorraren eta herritarren eskubide sozialen aurkako erasotzat jotzen du 2011n Espainiako Konstituzioaren 135. artikulurako onetsitako erreforma, aurrekontu politikaren erabateko lehentasuntzat jo baitzuen zor publikoaren ordainketa. Hori dela eta, erreforma hori indargabetzea eskatzen du.

2.- Nafarroako Parlamentuak interes orokorraren eta herritarren eskubide sozialen aurkako erasotzat jotzen du Aurrekontu Egonkortasunari eta Finantza Iraunkortasunari buruzko 2/2012 Lege Organikoa, administrazio publikoen aurrekontu politikari murrizketa zorrotzak ezartzen baitizkio. Hori dela eta, lege hori indargabetzea eskatzen du.

3.- Nafarroako Parlamentuak langileen eskubideen aurkako eraso larri eta bidegabetzat jotzen du Lan-merkatua Erreformatzeko Premiazko Neurriei buruzko 3/2012 Legea. Hori dela eta, lege hori indargabetzea eskatzen du.

4.- Nafarroako Parlamentuak interes orokorraren eta zerbitzu publikoen kalitatearen aurkako erasotzat jotzen du lan eskaintza publikoen deialdiak egiteko ahalmena zorrotz mugatzen duen estatuko oinarrizko araudia. Hori dela eta, araudi hori indargabetzea eskatzen du.

Hamazazpigarrena.- Nafarroako Parlamentuak irakaskuntza publikoa lehenetsi, sustatu eta indartzearen aldeko apustua egiten du, herritar guztiek hezkuntza aukera-berdintasunean eskuratu ahal dutela babesten baitu. Hori dela eta, honako hauek garatzearen alde agertzen da:

– Irakaskuntzako sistema publiko bat, Nafarroan hezkuntza-eskaintza egituratuko duena.

– Ikastetxe publiko batzuk, guztien eskola arrakastari begira kalitateko hezkuntza bat bermatzen dutenak demokrazia, parte-hartzea, sozializazioa, bizikidetza, inklusioa, hezkidetza eta laikotasuna ezaugarri dituzten hezkuntza-testuinguruen bitartez.

